
KOMISIONERI PËR MBROJTJEN NGA DISKRIMINIMI 

 

Nr. 1523/1 prot.                                   Tiranë, më 07. 12. 2022 

       

 

V E N D I M 

 

Nr. 213, datë 07. 12. 2022  

Bazuar në nenin 32/1/a dhe nenin 33 të ligjit nr. 10221/2010 “Për Mbrojtjen nga Diskriminimi”, 

të ndryshuar, pranë Komisionerit për Mbrojtjen nga Diskriminimi është paraqitur ankesa nr. 183 

regj., datë 24.11.2022, e Q. Sh., kundër M. B., në cilësinë e Kryetares së Bashkisë Roskovec, në 

të cilën pretendohet diskriminim për shkak të racës dhe ngjyrës
1
.  

Në përfundim të shqyrtimit paraprak të ankesës së paraqitur nga subjekti ankues,  Komisioneri 

për Mbrojtjen nga Diskriminimi
2
, 

K O N S T A T O I: 

I. Parashtrimi i fakteve sipas subjektit ankues. 

Subjekti ankues, Q. Sh., në parashtrimet e paraqituara në ankesën e sjellë pranë KMD-së, 

informon se, në bazë të ligjit nr. 7501, datë 19.07.1991 “Për tokën” ka përfituar një sipërfaqe 

toke prej 9600 m², për të cilën disponon aktin e marrjes në pronësi nr. 24620, datë 13.09.1995 në 

emër të bashkëshortes së tij, F. Sh. Një pjesë të saj, prej 3000 m², ankuesi thekson se e ka shitur. 

 

Bashkia Roskovec ka ngritur një komision i cili ka verifikuar parcelën nr. 9 dhe ka vendosur që 

shtetasi Q. Sh. të plotësohej me 2000 m² në parcelen 9. Sipas ankuesit, Bashkia Roskovec 

pretendon se parcela nr. 9/17, disponohet me certifikatë nga shtetasi M. M., i cili e ka blerë nga 

nga shtetasi I. Sh. 

 

Sipas Q. Sh., ai ka aplikuar pranë Zyrës Rajonale të Rregjistrimit të Pasurive të Paluajtshme për 

të përfituar parcelën nr. 9/l7, por M. B., i ka caktuar parcelën nr. 9/1, e cila është më pak e 

favorizuar si pozicion në krahasim me parcelën nr. 9/17, duke qenë se parcela nr. 9/1 ndodhet në 

fund të rrugës. 

Për këtë ankuesi shprehet se, M. M., i cili nuk i përket komunitetit rom, është favorizuar nga 

Kryetarja e Bashkisë Roskovec, M. B., duke ndërtuar sera në tokën e tij, në parcelën 9/17 dhe 

duke pretenduar se ai e disponon këtë parcel me certifikatë pronësie. 

                                                           
1
 Ankuesi ka deklaruar përpara KMD-së se i përket komunitetit rom. 

2
 Në vijim do t’i referohemi me shkurtesën KMD. 

Problemet mes tij dhe M. B., sipas ankuesit, kanë nisur që në vitin 2013-2014, kur ajo është 

zgjedhur Deputete e Kuvendit të Shqipërisë. Në këtë periudhë, ankuesi pretendon se M. B. i ka 

kërkuar një pjesë toke prej 500 m² për të cilën ai nuk ka rënë dakord. Kjo sipas tij, solli një varg 

problematikash dhe mos zgjidhje të problemit, pavarësisht kërkesave të shumta dërguar asaj. 

 

Gjithashtu, ankuesi thekson se parcela nr. 9, ka pasur probleme objektive përsa i përket gjëndjes 

së saj faktike me atë juridike, sepse fizikisht sipërfaqja e kësaj parcele nuk përputhet me 

sipërfaqen e përshkruar në dokumentat kadastral.  

 

Përsa është parashtruar më sipër, ankuesi sqaron se në vitin 2017 i është drejtuar strukturave të 

Krimit Ekonomik në Policinë e Shtetit, për të zgjidhur problematikën e krijuar me pronësinë e 

tokës.  

 

Në përfundim, ankuesi pretendon se është diskriminuar nga ana e M. B., në cilësinë e Kryetares 

së Bashkisë Roskovec, për shkak të racës dhe ngjyrës. Në këtë kuptim, kërkon nga Komisioneri, 

të konstatojë situatën diskriminuese nga ana e Bashkisë Roskovec, për shkaqet e pretenduara dhe 

të urdhërojë rregullimin e situatës diskriminuese të shkaktuar, duke iu kërkuar falje publike nga 

ana e M. B. dhe zgjidhur situatën e në lidhje me pronësinë e tokës. 

 

II. Nga shqyrtimi paraprak i ankesës, u konstatua se:  

Ligji nr.10 221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë, bazuar në një listë jo shteruese shkaqesh, por në mënyrë të 

shprehur neni 1, i ligjit parashikon mbrojtjen nga diskriminimi për shkak të “racës” dhe 

“ngjyrës” duke përcaktuar se: “Ky ligj rregullon zbatimin dhe respektimin e parimit të barazisë 

dhe mosdiskriminimit në lidhje me racën, etninë, ngjyrën, gjuhën, shtetësinë, bindjet politike, 

fetare ose filozofike, gjendjen ekonomike, arsimore ose shoqërore, gjininë, identitetin gjinor, 

orientimin seksual, karakteristikat e seksit, jetesën me HIV/AIDS, shtatzëninë, përkatësinë 

prindërore, përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër.” 

 

Neni 3, i ligjit nr. 10221/2010 “Për Mbrojtjen nga Diskriminimi”, i ndryshuar, ndalon çdo 

dallim, përjashtim, kufizim apo preferencë, bazuar në cilindo shkak të mbrojtur nga neni 1, që ka 

si qëllim apo pasojë pengesën apo bërjen e pamundur të ushtrimit në të njëjtën mënyrë me të 

tjerët, të të drejtave e lirive themelore të njohura me Kushtetutën e Republikës së Shqipërisë, me 

aktet ndërkombëtare të ratifikuara nga Republika e Shqipërisë, si dhe me ligjet në fuqi.  

 

Në nenin 20, pika 1, të LMD, i ndryshuar, parashikohet se: “Personi fizik ose juridik që ofron të 

mira apo shërbime për publikun, me pagesë ose jo, ndalohet të diskriminojë një person tjetër, i 

cili kërkon t’i arrijë ose t’i përdorë ato: a) duke refuzuar t’i japë një personi apo grupi 

personash të mira apo shërbime për shkaqet e përmendura në nenin 1 të këtij ligji; b) duke 

refuzuar t’i ofrojë një personi të mira apo shërbime në mënyrë të ngjashme, ose me cilësi të 

ngjashme, ose në kushte të ngjashme me ato në të cilat këto të mira apo shërbime i ofrohen 

publikut në përgjithësi.”.  

 

Mbrojtja nga diskriminimi, sipas nenit 7, të LMD-së, së ndryshuar, garantohet ndaj çdo veprimi 

apo mosveprim të autoriteteve publike ose personave fizikë a juridikë që marrin pjesë në jetën 

dhe sektorët publikë apo privatë, që krijojnë baza për mohimin e barazisë ndaj një personi apo 

grupi personash, ose që i ekspozon ata ndaj një trajtimi të padrejtë dhe jo të barabartë, kur ata 

ndodhen në rrethana të njëjta apo të ngjashme, në krahasim me persona të tjerë apo grupe 

personash. 

 

Nga aktet e administruara, rezulton se ankuesi pretendon se ndaj tij është kryer sjellje 

diskriminuese nga ana e Kryetares së Bashkisë Roskovec, pasi nuk i ka zgjidhur çështjen e 

ndarjes në mënyrë të drejtë të pronësisë së tokës. Këtë moment ai e lidh me periudhën kur 

Kryetarja aktuale e Bashkisë Roskovec ka kandiduar dhe është zgjedhur Deputete e Kuvendit të 

Shqipërisë, në vitet 2013-2014. Rezulton se nga dokumentacioni i administruar ankuesi është 

vënë në dijeni të situatës së pretenduar të diskriminimit, të paktën që prej vitit 2016, kur i është 

drejtuar Bashkisë Roskovec lidhur me problematikat sa i përket pronësisë së parcelës nr. 9/17, 

më datë 21.11.2016. 

 

Në kontekst të sa më sipër, ankuesi ka marrë dijeni për sjelljen diskriminuese të pretenduar, që 

në datë 21.11.2016. Ankesa pranë KMD-së është regjistruar në datën 24.11.2022, pra më vonë se 

tre vite nga ndodhja e diskriminimit dhe më vonë se dy vite nga marrja dijeni për sjelljen 

diskriminuese.  

 

Referuar nenit 33, pika 4, germa dh), të ligjit nr. 10221/2010 “Për Mbrojtjen nga Diskriminimi”, 

të ndryshuar, i cili citon se: “Ankesa nuk pranohet nëse paraqitet më vonë se tre vjet nga 

ndodhja e diskriminimit ose më vonë se dy vjet nga marrja dijeni për sjelljen diskriminuese”, 

ankesa e Q. Sh., nuk mund të pranohet dhe për rrjedhojë nuk mund t’i nënshtrohet procedurave 

të mëtejshme të parashikuara në ligj për shqyrtimin e saj.  

 

PËR KËTO ARSYE: 

Mbështetur në nenin 32, pika 1/a, si dhe nenin 33, pikat 1, 4/dh dhe 10 të ligjit nr.10 221/2010 

“Për Mbrojtjen nga Diskriminimi”, të ndryshuar, Komisioneri për Mbrojtjen nga Diskriminimi, 

V E N D O S I : 

1. Mospranimin e ankesës së subjektit ankues, Q. Sh., pasi nuk plotësohen kriteret përkatëse 

të parashikuara nga ligji nr. 10221/2010 “Për Mbrojtjen nga Diskriminimi”, i ndryshuar. 

2. Kundër këtij vendimi lejohet ankim në Gjykatën Administrative të Shkallës së Parë 

Tiranë, brenda 45 ditëve nga marrja dijeni e këtij vendimi. 

KOMISIONERI 
 

 

 

 Robert GAJDA 
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

(Shkaku: Raca dhe ngjyra) 

(Fusha: Të mira dhe shërbime) 

